
St. Peter 1 oftasaš girje.






3 Gittujuvvum lekkus Ibmel ja min hærramek Jesus Kristus ačče, gutte su stuorra vaimolađesvuođas mield min fastrieǥadattam læ ælle doaivvoi Jesus Kristus bajasčuoǯǯelæme boft jabmi dillest,

4 mieskadmættom ja billedmættom ja duššamættom arbbai, mi almidi digjidi vurkkijuvvum læ,

5 guđek Ibmel famost osko boft dam besstujubmai varjaluvvubættet, mi garves læ almostuvvut maŋemuš aige:

6 manditti illodet di galggabættet, josjoge di dal, go nuft færtte læt, morrašest læppet moaddelaǥaš gæččalusain,

7 vai din gæččaluvvum osskodek, — mi sagga divrasabbo læ, go dat nokkavaš golle, mi almaken dola čađa gæččaluvvu, — gittosen ja ramadussan ja gudnen gavdnujuvvuši Jesus Kristus almostusast;

8 gæn æppet di diettam læk, ja almaken rakisen adnæbettet, gæn dal æppet di oaine, mutto almaken osskobættet ala, ja cælkkemættom ja hærvas iloin avvodæppet,

9 osskodek balka juvsadedin, sieloidædek besstujume.

10 Man besstujume prophetak guoratallam ja cogardam læk, si, guđek dam armo enostam læk, i digjidi dappatuvvumen læi,

11 cogardedin, man daihe maggar aige Kristus vuoiŋ, gutte sin sist læi, čajeti, go auddal Kristus gillamušaid son duođašti ja dam hærvasvuođa, mi dastmaŋŋel boattemen læi;

12 dastgo sigjidi almostuvvum læi, atte ješječaidæsek si æi balvvalam, mutto min dam sist,

